
	Deċiżjoni tas‑Sedja mogħtija mill‑Ispeaker Lawrence Gonzi

	
	

	Talba
	Magħmula f’Seduta 32 tat‑30 ta’ Ġunju 1992 mill‑Kap tal‑Oppożizzjoni, l‑Onor. Alfred Sant sabiex il‑Kamra taġġorna u tiddiskuti d‑dikjarazzjoni li saret ġewwa Liżbona illi Malta mhux ser tkun fl‑ewwel grupp li jissieħbu fl‑EEC

	
	

	Bażi
	Ordni Permanenti 13

	
	

	Mogħtija
	Seduta 32 tat‑30 ta’ Ġunju 1992

	
	

	Konklużjoni
	L‑Ispeaker iddeċieda li r‑rekwiżiti kollha ta’ Ordni Permanenti 13 ma kinux soddisfatti u għalhekk ma laqax it‑talba tal‑Kap tal‑Oppożizzjoni. Dan ukoll fid‑dawl tal‑fatt li l‑Prim Ministru qal li l‑materja kienet ser titressaq għad‑diskussjoni fl‑erbat ijiem li kien imiss.

	
	

	Sfond
	Din id‑deċiżjoni ttieħdet prinċipalment għaliex ma kien hemm ebda urġenza dwar il‑kwistjoni u lanqas ma saret spjegazzjoni ċara dwar dan il‑punt waqt li l‑Kap tal‑Oppożizzjoni kien qiegħed jargumenta l‑każ tiegħu. Is‑Sedja nnotat l‑offerta tal‑Prim Ministru li jiddibatti l‑kwistjoni fi żmien erbat ijiem u d‑dikjarazzjoni tiegħu li ma kienx ser jaċċetta li jsir dibattitu llum minħabba li l‑Ministru tal‑Affarijiet Barranin kien imsiefer. Dan seta jigi interpretat li l‑Prim Ministru kien qiegħed jaqbel dwar l‑urġenza. Iżda s‑Sedja dehrilha illi (a) hi kellha tiddeċiedi indipendentement minn dak li seta jaħseb il‑Prim Ministru jew xi naħa tal‑Kamra u (b) fid‑dikjarazzjoni tiegħu, il‑Prim Ministru għamilha ċara illi filwaqt li kien qiegħed joffri dibattitu fi żmien qasir, dan ma kienx ifisser illi l‑materja taqa’ taħt l‑Ordni Permanenti 13 għaliex żgur ma kinitx urġenti.

	
	

	Deċiżjoni
	Is‑Sedja kkonsidrat it‑talba mressqa mill‑Kap tal‑Oppożizzjoni sabiex il‑Kamra taġġorna x‑xogħol tagħha u tiddiskuti l‑materja minnu msemmija fid‑dikjarazzjoni li huwa ressaq skont l‑Ordni Permanenti 13.

Ikkonsidrat ukoll dak li ntqal fil‑Kamra, miż‑żewġ naħat.

In vista li l‑Ordni Permanenti 13 jimponi kriterji stretti u ċjoè illi l‑materja għandha tkun definita, ta’ importanza pubblika u urġenti, u in vista li l‑kwestjoni kif proposta, ma tissodisfax dawn il‑kriterji kollha, is‑Sedja tiddeċiedi li tiċħad it‑talba.




